
Léierziler:
• an engem Podcast zum Theema Reesen Informatiounen a Standpunkter eraushéieren  
 an erëmginn 
• an engem Interview zum Theema Reesen déi wichtegst Informatioune verstoen an  
 erëmginn
• eng Vakanzendestinatioun presentéieren
• iwwert eng Rees berichten

Beschreiwung vum Inhalt vum Dossier
Dësen Dossier kann ee mam Podcast iwwert d’Reesverhalen ufänken, fir verschidden 
Typpe vu Reesprofiller kennen ze léieren. Den Interview iwwert d’Elengreese knëppt dorun 
un a geet op ee bestëmmte Reesprofil an. Als schrëftlech Produktioun gëtt proposéiert, e 
Reesbericht op engem (fiktiven) Internetsite ze publizéieren. D’Léierpersoun kann esou 
e Site zum Beispill an engem Padlet preparéieren. Duerno kann een am Volet Literatur 
op de Genre vun der Reesliteratur iwwergoen. Am Volet Sprooch gëtt d’Problematik vun 
de Friemwierder am Lëtzebuergesche behandelt. Fir déi mëndlech Produktioun kënnen 
d’Apprenanten am Kader vu „Vakanz zu Lëtzebuerg“ e klengen Exposé iwwert eng flott 
Destinatioun zu Lëtzebuerg maachen. 

Zousätzlech Iddien
Zum Theema Reese gëtt et vill interessant Emissiounen a Reportagen op Lëtzebuergesch, 
zum Beispill:
e Radio-Reportage zum Theema „Eleng reesen“: 
https://www.eldo.lu/radio/reportagen/81973.html

eng Serie zum Theema Vakanz zu Lëtzebuerg:  
https://play.rtl.lu/shows/lb/vakanz-doheem/episodes?season=season-1-vakanz-doheem

eng Emissioun, wou Kandidaten esou séier wéi méiglech op enger bestëmmter Destinatioun 
ukomme mussen: https://play.rtl.lu/shows/lb/ausgesat/episodes 

Ausserdeem kann een iwwert d’Päischtcroisière schwätzen (z. B. mam Superjhemp-
Spezialband Missioun Mëttelmier oder mat enger Episod vu Routwäissgro iwwert Reese 
mat enger Behënnerung: Endlech Vakanz)  
https://play.rtl.lu/shows/lb/routwaeissgro/episodes/r/3045373.

Och d’Vakanzefoire kéint een eventuell mathëllef vun Deplianten, Broschüren oder 
Informatiounsreportagë behandelen. 
Eng Hëllef, fir esou authentesch Texter ze didaktiséieren, fënnt een am Dokument 
Aufgabestellunge fir Héier- a Liesverstoen. 

Theema: Reesen
Ënnertheemen: Reesprofiller, Vakanz zu Lëtzebuerg, 
Reesliteratur

Grammatesch Punkten 
Fir d’Produktiounen an dësem Dossier (e Bericht an eng Beschreiwung vun enger 
Reesdestinatioun) ass esouwuel e korrekte Gebrauch vun de Vergaangenheetsforme wéi och 
vun den Adjektiver essentiel.  
En anere Punkt, op deen een hei nach eng Kéier agoe kéint, ass de Gebrauch vun de 
Pronomen hatt a si. Zu dësem Theema ginn et zum Beispill am Fuerschungsportal iwwert 
d’Lëtzebuergescht vun der Uni Lëtzebuerg oder an der Rubrik Kuriositéiten aus der 
Lëtzebuerger Sprooch um Radio 100,7 interessant Beiträg. 

All d’Materialien (Texter, Illustratiounen, Fotoen an Tounopnamen) däerfe fir 
Unterrechtszwecker kopéiert a verwäert ginn, wann d’Quell ugi gëtt. Se däerfen net zu 
kommerziellen Zwecker benotzt ginn.
Fotoen, Texter an Tounopnamen, fir déi den INLL d’Benotzungsrechter vun anere 
Persounen oder Organisme kritt huet, däerfen net weiderverwäert ginn. 

